
Pethau Ffôl y Byd

-  
gan Catrin Roberts
Cefndir Beiblaidd: 

1 Corinthiaid 1: 26 – 29

Cymeriadau:

Cath fach 
Cwningen

Draenog

 Llais

Offer: 
Bydd angen penwisg gan bob cymeriad – band wedi ei wneud o gerdyn gyda llun yr anifail  arno.

Llais: 
Gwnaeth Duw y bwystfilod gwyllt yn ôl eu rhywogaeth, a’r anifeiliaid yn ôl eu rhywogaeth, a holl ymlusgiaid y tir yn eu rhywogaeth, a gwelodd Duw fod hyn yn dda.

(Y gath fach yn ymddangos ar un ochr i’r llwyfan – yn edrych yn swil ac yn fusneslyd.  Y gwningen yn ymddangos ar ochr arall y llwyfan – ac yn  gweld ei gilydd ac yn closio at ei gilydd) 

Cwningen:
Helo!

Cath Fach:
Helo!

Cwningen:
Newydd gael dy greu wyt ti? 

Cath Fach:
Ie, tua awr yn ôl.  Doeddwn i ddim yn gallu dod oddi yno yn syth. Roedd rhyw anifail o’r enw cangarŵ yn mynnu neidio i fyny ac i lawr o flaen pawb.  Roedd o’n creu dipyn o drafferth.  

Cwningen: 
Digwyddodd yr un peth i mi.  Roedd yna gamel gydag un hymp yn cwyno bod dau hymp gan gamel arall.  Roedden nhw’n gwrthod symud! 

Cath Fach:
Sut fath o anifail wyt ti? 

Cwningen:
Cwningen. Mae gen i enw arall hefyd – Bwni.  Yn bersonol, mae’n well gen i’r enw Cwningen – mwy urddasol. Beth amdanat ti?  

Cath Fach:
Cath Fach ydw i, ac maen nhw’n dweud y bydda i’n tyfu i fod yn gath. 

Cwningen:
A beth fydd dy waith di yn y byd?  Ydy Duw wedi dweud wrthyt ti? 

Cath Fach:
Dim eto. Ond rydw i’n meddwl y bydda i’n gofalu am eraill. Welais i lygod ac adar bach ar y ffordd yma, ac fe deimlais i ysfa fawr i fynd atyn nhw.

Cwningen:
Dydw i ddim yn siŵr beth rydw fydda i’n gwneud yn y byd yma.  Ond fe welais i gwningen arall ar y ffordd yma, ac rydw i am fynd i wneud ffrindiau gyda hi/fo heno!  

(Draenog yn ymddangos – y Gwningen a’r Gath Fach yn camu’n ôl ac yn syllu arno)

Cath Fach: 
Beth yn y byd ydy hwnna?

Cwningen:
Am freak!  Ydy Duw wedi mynd yn hollol fananas?  Falla bod angen gorffwys arno fo.  

(yn siarad gyda’r Draenog) Hei, ti!  Tyrd yma. 

(Draenog yn dod yn nes ac yn dweud Helo. Cath Fach a Cwningen yn cerdded mewn cylch o’i amgylch, yn pwyntio ac yn chwerthin)

Cwningen:
Beth ydy dy enw di? 

Draenog:
Draenog.

Cwningen:
Draenog?   

Cath Fach:
Edrych ar yr holl bigau yna.  Drain – og, nid draenog.  Who loves you, baby!

Cwningen:
Bydd neb yn ei garu gyda’r holl bigau yna. Bydd neb yn gallu mynd yn ddigon agos i roi sws iddo!

Cath Fach:
Sut wyt ti’n teimlo heddiw, Mr Draenog.  Ychydig yn bigog? 

(Cath Fach a Cwningen yn chwerthin)

Cwningen:
Bydd pawb yn caru fi a’r Gath Fach. Bydd plant bach yn mwynhau  rhoi mwythau i ni. 

Cath Fach:
Beth ydy plant bach?

Cwningen:
Wn i ddim. Rhywbeth mae Duw yn ei gynllunio. Rhywbeth fydd pawb yn eu caru, ond fydd yn achosi llawer o waith a thrafferth, medden nhw.  

(troi at y draenog) Pam yn y byd mae Duw wedi dy greu di?  Does neb yn mynd i hoffi pelen bigog fel ti.. 

 (troi at y Gath Fach) Tyrd. Beth am fynd i weld y greadigaeth ddiweddaraf.

Draenog:
Ga i ddod? 

Cath Fach:
Dim ond os wyt ti’n cerdded y tu ôl i ni. Dydyn ni ddim isio i neb ein gweld ni hefo freak fel ti!

(y 3 i ffwrdd o’r llwyfan – yna sgrechiadau, gweiddi am help, sŵn bangio.  Y tri  yn rhedeg yn ôl ar y llwyfan) 

Cath Fach:
O! Ddraenog, sut allwn ni ddiolch i ti?

Cwningen:
Ie!  Roedd hynny yn grêt.  Diolch!

Draenog:
Dim problem.

Cath Fach:
Na, wir!  Pan welais i’r neidr gas yna yn sleifio allan, yn barod i ymosod arnon ni, roeddwn i’n meddwl – Wel dyna ni. Fy mywyd byr drosodd, cyn i mi gyrraedd fy mhotensial!  

Cwningen:
Ie! Beth oedd yn bod ar y neidr yna, beth bynnag?  Roeddwn i’n meddwl bod pawb yn un teulu mawr cytun!  Ond roeddet ti’n ffantastig – yn sefyll o’n blaenau ni gyda dy bigau allan.  Doedd y neidr ddim yn gallu dod yn agos aton ni. Roeddet ti mor ddewr! 

Draenog:
(yn swil) Mae’n OK.

Cath Fach:
Na, rydw i’n dweud y gwir.  Ar y dechrau roeddwn i’n meddwl dy fod ti’n wirioneddol bethma, ond rŵan di’n meddwl mai ti ydy’r peth gorau ers hufen iâ … beth bynnag ydy hwnnw. Fe wnest ti achub ein bywyd ni heddiw. 

Cwningen:
Rydw i’n cytuno. Ac o hyn ymlaen, rydyn ni’n ffrindiau.  Pawb dros Dduw a Duw dros bawb.  

Cath Fach, 

Cwningen a 

Draenog 
(yn dod at ei gilydd, ac yn rhoi high fives) 

Pawb dros Dduw a Duw dros bawb!

(exit)

